
• Юбилей 

Хёвел пек ҫутӑ сын вал, 
Сементер! 

Хёвел пек ҫутӑ сын вал, Сементер! 
Хёвел пек ӑшӑ сын вал, Сементер! 
Сементерпе хӑҫан тата епле паллаш-

нине аса илме тӑрӑшатӑп та - аса 
илейместӗп. Ахӑртнех, эпё универси-
тетра вӗренме пуҫласан, пӗр-пӗр ҫӗнӗ 
сӑвӑ е калав ҫырсан, ҫав сӑвва 
/сӑвӑсене/, ҫав калава /калавсене/ 
пӗтӗм халӑх чунтан юратакан «Ялав» 
редакцине йӑтса кайсан, ҫав журналӑн 
редакторе патне хӑюсӑррӑн кӗрсен... 
Паллах, тёп редактор мана /ытти сер-
сер ҫамрӑка кӗтсе илнӗ пекех/ ӑшшӑн, 
ырӑ сунса кӗтсе илнӗ, ӑшӑ сӑмахсемпе 
хавхалантарнӑ. Юрий Сементер хӑйне 
урӑхла тытма пултарайман. Хӑйне урӑх-
ла тытсан /сахал-им пирӗн мӑн кӑмӑллӑ 
«гени-ҫыравҫӑсем»?/ вӑл Сементер те 
пулмастчӗ. 

Унтанпа нумай вӑхӑт иртрӗ. 
Тем те турӑмӑр, таҫта та ҫитрӗмӗр 

эпир ҫак хушӑра Юрий Сементерпе... 
Куҫ умне тухнӑ аса илусене кӑна 

асӑнам. 
Ҫӗнӗ хваттер илсен /1994 ҫул/ эпир, 

мӑщӑрӑмпа иксӗмӗр, Юрий Семенович-
па мӑшӑрне /тӑпру ҫӑмӑл пултӑр, 
Руфина Яковлевна!/ хӑнана чӗнтӗмӗр. 
Сементер ун чухне пирӗн пата «Вель-
тмейстер» баян йӑтса килчӗ. Эпӗ, 
юратнӑ поэтӑмӑр баян калама пултарни-
не пӗлменскер, тӗлӗннипе хытса кай
рам. 

Еплерех уяв туса пачӗ пире ун чухне 
Сементер!.. 

1999 ҫул. Ҫеҫпӗлӗмӗрӗн вил тӑпри-
не упракан Остёр хули /Украина/ 900 
суп тултарнине паллӑ тума хатёрленет. 
Остёртан кашни сехетре тенё пекех 
шӑнкӑравлаҫҫӗ: «Килетёр-и?.. Килмел-
лех!.. Килмесен сире, чӑвашсене, кунта 
тёрёс мар ӑнланаҫҫӗ!..» 

Каймаллах. Кампа каймалла? Паллах, 
Сементерпе!.. Кайрӑмӑр - укҫа ҫукки-
не, чикӗсем урлӑ каҫма йывӑррине 
пӑхмасӑр... Ҫитрӗмӗр. Саламларӑмӑр 
Остёр халӑхне. Ҫеҫпӗл вил тӑприйӗ 
ҫине чӗрӗ чечексем хутӑмӑр... Чӑваш 
ятне ямарӑмӑр. Тавах, Юрий Семено
вич! 

2001 ҫул. Хусан. Тутарстан хӑйӗн 
чаплӑ поэчӗ Ренат Харис ҫуралнине 
паллӑ тӑвать. Хисеплё хӑнасен шутӗнче 
- Мустай Карим, Р.Бикбаев, К.Аралбаев 
/Ӗпхӳ/, В.Кузнецов куҫаруҫӑ /Мускав/ 
тата Юрий Сементерпе эпӗ. 

Пире Хусан консерваторийӗн кон-
цертсен пысӑк залӗпе паллаштарчӗҫ, 
орган итлеттерчӗҫ... Унтан, чей ӗҫнӗ 
чухне, Кадим Аралбаев пушкӑрт юрри-
не чуна пырса тивмелле шӑрантарчӗ, 
ун хыҫҫӑн Фоат Галимуллин тутар 

юррине тӑсса ячӗ. Иккӗшӗ те питӗ 
чаплӑ юрларӗҫ. Эпё Юрий Сементер 
куҫӗнчен тинкертӗм: «Ҫӑлсам, Семен
тер, чӑваш халӑхӗн чысӗпе ыр ятне!..» 
Вара Юрий Семенович «Кӗтӳҫ» юрра 
шӑрантарчӗ. 

* * * 

Кӑҫалхи кӑрлачӑн 2-мӗшӗнче Юрий 
Семенович Сементер ҫуралнӑранпа 70 
ҫул ҫитрӗ. 

Совет /Раҫҫей/ ҫарӗн полковнике те, 
генерале те пулма пултарнӑ Сементер. 
Ҫук, вал хӑй валли ӗмӗрлӗхе чӑваш 
поэзине, чӑваш литературине, чӑваш 
поэчӗн тумхахлӑ ҫулне суйласа илнё. 
Шухӑшласа пӑхар-ха самантлӑха та 
пулин: Юрий Сементерсӗр чӑваш по-
эзийӗ - чӑваш поэзийӗ-и? Ҫук, паллах, 
ҫук! 

Сементер вӑл - пысӑк Поэт, поэт-
юрӑҫ /«Уҫланкӑри палан» юрӑ кӑна 
мӗне тӑрать!/, пултаруллӑран та пулта-
руллӑ куҫаруҫӑ /вырӑссен «Слово о 
полку Игореве» поэмине чӑвашла кам 
куҫарнӑ? Паллах, Сементер!/... Семен
тер - халӑхсен туслӑхне ҫирӗплетес-
сишӗн ырми-канми ӗҫленӗ /«Туслӑх» 
орденпа сӑвӑҫӑмӑра ӑнсӑртран чысла-
ман/, ҫамрӑк ҫыравҫӑсене ҫунат сарма 
питӗ нумай пулӑшнӑ ҫын. 

Чи пахи: Юрий Сементер - Питӗ 
Лайӑх Ҫын! Пӗтӗм чӑваш халӑхӗ юрата
кан, сума сӑвакан сӑвӑҫ! 

Паян Чӑваш наци библиотекинче 
Чӑваш халӑх поэчӗн Юрий Сементерӗн 
пултарулӑх каҫӗ иртет. 

70 ҫул тултарнӑ ятпа пурте саламлат-
пӑр сана, юратнӑ юлташӑмӑр, ӗҫ-
тешӗмӗр, вӗрентекенӗмӗр! Нумай пу-
рӑн, нумай ӗҫле! Тата нумай сӑвӑ ҫыр, 
нумай кӗнеке парнеле хӑв чунтан 
юратакан халӑхна. 

• Валери ТУРКАЙ 


